
Аннотация  
 
Арал бойы регионы Арал теңизи ҳәм оның дельтасының барған сайын қурғап барыўы, шөлистанлыққа айланыў, 
суў жетиспеўшилиги менен байланыслы аўыр машқалаларға дус келмекте. Бул машқалалар климатлық стресс 
факторлары болған ҳаўа температурасының көтерилиўи, күшли қурғақшылықтың жийилесиўи, жыллық 
жаўын-шашын муғдарының азайыўы ҳәм климатлық моделлердиң өзгериўи менен және де аўырласып атыр. 
Бул факторлар жергиликли адамлардың өмир сүриў қуралларына қәўип туўдырады ҳәм инсан қәўипсизлиги 
менен байланыслы бир қатар мәселелерди пайда етпекте. Сонлықтан, адам денсаўлығына және аўыл хожалығы 
өндирис системаларына экологиялық қәўипти түсиниў, сондай-ақ адамлар қабыллай алатуғын бейимлесиў 
шараларын ендириў зәрүр.  
 
Бул изертлеўлер 2021 жылдың декабрь айынан 2022 жылдың апрель айына шекемги аралықта өткерилип, 
Қарақалпақстанның төрт: Бозатаў, Шымбай, Кегейли, Қараөзек районларында тийкарғы аўыл хожалығы 
егинлерин өсиретуғын 18 бенен 85 жас аралығындағы үй хожалығы басшыларын өз ишине алды. ꓬй хожалығы 

басшылары 5 типтеги аўыл хожалығы субъектлерине бөлинди: ꓬй қапталы қыйтақ жер ийелери (аўыл 
хожалығы менен үй қапталы қыйтақ жерлеринде ғана шуғылланатуғын), дийқан хожалықлары, фермер 
хожалықлары (фермерлер), жеке исбилерменлер (ЖИ) киши ҳәм орта бизнес кәрханалары басшылары (КОБК). 
Изертлеўлерде аралас методлар қолланылды, соның ишинде 1277 қатнасыўшыларды қамтыйтуғын санлы 
сораўнама, сондай ақ 16 фокус группаларда өткерилген сапа көрсеткишли пикирлесиўлер (ФГП) арқалы. 
 
Қәўип-қәтер профили суў жетиспеўшилиги, суў ҳәм ҳаўаның сапасының төменлиги, топырақтың шорланыўы 
жойбар аймағында ушырасатуғын климат өзгериўиниң тийкарғы қәўип-қәтери екенлигин, сондай ақ аўыл 
хожалығы өндириси, азық-аўқат қәўипсизлиги, халықтың денсаўлығы қәўип-қәтерлерге жүдә сезгир екенин 
көрсетти. Буннан тысқары, сораўнама нәтийжелери жойбар аймағындағы халықтың 76%и кәмбағаллық 
дәрежесинде жасап атырғанлығын көрсетти. Кәмбағаллық жас ҳаяллар (84%) ҳәм фермерлерге (86%) күшли 
тәсир етеди, бул олардың климат өзгериўине бейимлесиў қәбилетин шеклейди. Рәсмий қаржыландырыў 
дереклери бар, бирақ олар жоқары процентли болып, 13,6% әтирапында болып қалмақта1. Соралғанлардың тек 
2% ғана рәсмий оқытыў арқалы ферманы басқарыў көнликпелерин алғанын айтты. Адамлардың климат 
өзгериўиниң итималлығы бар тәсирлериниң болыўын кутиўи тийкарлы, бирақ шарўашылыққа қәнигелескен 
дийқан хожалықларының ҳәм үй қапталы қыйтақ жер ийелериниң 50%-тен асламында климат өзгериўи 
ақыбетлери менен гүресиў стратегиясы жоқ. Сонлықтан, кәўип-қәтер профили, потенциалды раўажландырыў 
жойбар аймағында жасайтуғын халықтың әззи группаларының мүтәжликлерине сәйкес бейимлесиўи керек 
екенлигин болжайды. Буннан келип шығып, азық-аўқат қәўипсизлиги ҳәм өмир сүриў қуралларын 
тәмийнлейтуғын климатқа шыдамлы технологиялар ҳәм усыллар бойынша потенциалды арттырыўға болады 
деп айтыў мүмкин, бул адамларға ҳәм агробизнес кәрханаларына өнимдарлықты арттырыўға көмеклеседи. 

 
1 Орташа кредит ставкалары: 2017 жыл, 15,4%; 2018 жыл, 20,5%; 2019 жыл, 24,2%; 2020 жыл, 22,2%; 2021 жыл, 21,3%. Өзбекстан Республикасы орайлық 
банки. 2022 жыл. Процент ставкалары. 

Арал теңизиниң қурғап қалған тубиндеги жас сексеўил нәллери, аймақ майда қум ҳәм бақаншақлар менен қапланған. 
Мойнақ районы, июль 2022 жыл. 



 

 

 
 
 
 

Тийкарғы жуўмақлар 
 

 
 
 

 

1. Климат өзгериўи тәсирине 
шалыныў 
 
Суў жетиспеўи · Суўдың сапасы · 
Суўға қол жетерлик 
 
Қарақалпақстан Республикасында ишимлик суў 
запасы жүдә шекленген ҳәм келешекте дәрьяның 
жоқарғы ағысында суўдың көп сарпланыўы ҳәм 
климат өзгериўиниң бирлескен тәсиринде азайып 
бара береди. Сораўнама өткериў пайтында, сондай 
ақ фокус группалардағы пикир алмасыў пайтында 
ишимлик суў ҳәм аўыл хожалығы ушын 
сарпланатуғын суў жетиспеўшилиги районлар ушын, 
сондай ақ путкил Қарақалпақстан Республикасы 
ушын ең улкен экологиялық қәўип сыпатында тән 
алынды.  
 
Суўға қол жетерлик баслы машқала болып 
табылады, жойбар аймағында жасаўшылардың 
58%-и қәўипсиз ишимлик суўға қол жетерликтеги 
машқалалар ҳаққында айтты. Соның менен бирге, 
аўыл хожалығында жумыс ислейтуғын адамлардың 
жартысы өзлериниң егис майданларынан бир 
километрден аслам жерде жайласқан суў 
дереклеринен пайдаланатуғынлығын айтты.  
 
Сораўнама ҳәм фокус-группалардағы 
пикирлесиўлер барысында суў тамтарыслығы 
менен суўға қол жетерлик машқалаларынан басқа, 
қатнасыўшылар аймақтағы суўдың сапасының 
төменлигин атап өтти. Жойбар районларында 
жасаўшылардың 7% и ишимлик суў сыпатында жер 
үсти суў ресурсларынан пайдаланатуғынлығын, 
олар антисанитариялық дереклер екенлигин, 
мысалы, каналлар, ирригация тармақлары ҳәм т.б. 

Буннан тысқары, көпшилик адамлар басқа таңлаў 
мүмкиншилиги болмағанлықтан фильтрленбеген 
суўды ишимлик суўы сыпатында пайдаланады. 
Аўыл хожалығында да таза емес ҳәм шор суў 
пайдаланылады, буның ақыбетинде топырақ 
шорланыўы барған сайын күшейип бара береди. 
 
Ҳаўаның сапасы 
 
Арал теңизиниң қурғап қалған ултанынан самал 
менен көтерилетуғын дузлы шаң әтираптағы 
аймақларда топырақ өнимдарлығын пәсейтеди. 
Самал менен келип түскен жоқары концентрациялы 
дузлы шаңлар аўыл хожалығы егислик жерлерине 
түсип, егинлердиң зурәәтлилигин пәсейтеди. 
Буннан тысқары, шаңның қурамындагы зәҳәрли 
затлар, дузлар менен бирге Арал бойы регионында 
жасаўшы халықтың денсаўлығы менен байланыслы 
машқалаларды келтирип шығарады. 
 
Сораўнамада қатнасқанлар ҳаўа сапасына улыўма 
нейтрал көз қараста болды. Фокус группалардағы 
пикир алмасыўға қатнасқанлардың айырымлары 
региондағы тереклер шаң боранларының тәсирин 
азайтатуғынлығын тастыйықлады. Соның менен 
бир қатарда, фокус группалар қатнасыўшыларының 
көпшилиги патасланған ҳаўа қан басымының 
көтерилиўи ҳәм басқа да бир қатар тери 
кеселликлери машқалаларын туўдырыўы мүмкин 
екенин атап өтип, ҳаўа сапасына кеўили 
толмайтуғынын билдирди. 
 
Топырақтың жағдайы 
 
Топырақ шорланыўы сораўнама жуўапларында 
тийкарғы экологиялық машқала ретинде атап 
өтилди, фокус-группалар суў тамтарыслығы 

Еки жыл даўамында суў тамтарыслығы себепли суўғарылмаған, топырағы кеўип кеткен, пақаллары қуўрап қалған пахта атызы, Кегейли, июнь 2022 
жыл 



 

шараятында аўыл хожалығының өнимдарлығына 
тийкарғы қәўип ретинде топырақ шорланыўын атап 
көрсетти.  
 
Суўдың сапасына топырақтың шорланыўын 
азайтыў ушын егислик майданларды мол суў менен 
«шайып суўғарыў» да тәсир етеди. Фермерлер ҳәр 
жылы кеминде бир рет егислик майданларын 
шайып суўғарады, пайдаланылған суўды 
қурамындағы барлық пестицидлери менен ҳәм 
басқа да токсинлери менен бирге коллектор-
дренаж тармақларына қайтарады. Нәтийжеде 
топырақ пенен суўдың шорланыўының туйық 
шеңбери даўам етеди. 
 

2. Климат өзгериўине сезгирлик  
 
Аўыл хожалығы өндириси 
 
Арал бойы регионындағы соңғы пайытлардағы 
экологиялық машқалалар аўыл хожалығына да 
зыянын тийгизди. Сораўнамаға қатнасқан 
респондентлердиң баҳалаўы бойынша, олар аўыл 
хожалығы өндирисинде соңғы үш жылда турақлы 
болып қалды. Респондентлердиң көз қарасы 
бойынша аўыл хожалығы өними 5%-ке өсти. Фокус-
группа қатнасыўшылары буның себеплерин 
талқылады: экстремаль ҳаўа райы ҳәм суў 
жетиспеўине ҳарамастан, олар өз аўыл хожалығы 
өндирисин сақлап қалыў ушын көбирек куш 
жумсады. 
 
Бирак, Бозатаў районынан келген фокус-группа үш 
жыл бурынғы менен салыстырғанда олардың аўыл 
хожалығы өнимлери шама менен 10%-ке 
төменлегенин, ал дийқан ҳәм фермер 
хожалықларының фокус-группалары да егинлер 
өниминиң төменлегенин атап өтти. Соның менен 
қатар, үй қапталы қыйтақ жер ийелери фокус-
группасы 2021 жылғы егинлер өниминиң толық 
набыт болғанын айтты. Арал бойындағы климаттың 
өзгериўи ҳәм экологиялық жағдайдың 
жаманласыўы тийкарынан дийқаншылық пенен 
шуғылланатуғын хожалықлардың барлық 
турлериниң бизнесин жургизиўине қыйыншылық 
туўдырады. 
 
Азық-аўқат қәўипсизлиги 
 
Азық-аўқат қәўипсизлигине тәсир ететуғын 
тийкарғы факторлар ретинде зүрәәтлиликтиң 
төменлеўи ҳәм азықлық өнимлерге қол 
жетерликтиң төменлеўи атап көрсетилди. ꓬй 
қапталы қыйтақ жерлери ийелериниң, дийқан ҳәм 
фермер хожалықларының өндирис көлеминиң 
төменлеўи районның ғана емес, ал пүткил 

Қарақалпақстанның азық-аўқат қәўипсизлигин 
қәўип астында қалдырады, себеби олар өз 
өнимлерин тийкарынан жергиликли базарда сатады. 
Азық-аўқатлық затлардың баҳасының көтерилиўи, 
онысыз да шекленген финанслық 
мүмкиншиликлерди аўырластырады, нәтийжеде 
азық-аўқатқа қол жетерликти қәўип астында 
қалдырады. 
 
Денсаўлықты сақлаў 
 
Арқа Арал бойы регионында кеселлениў дәрежеси 
Өзбекстанның басқа регионларына қарағанда 
жоқары (УЗСТАТ, 2022 жыл). Өткен жылы 
денсаўлықты сақлаў мекемелерине барған 
респондентлердиң улесине келетуғын болсақ, орта 
есап пенен респондентлердиң 72%и 2021 жылы 
денсаўлықты сақлаў мекемелерине барғанын айтты. 
 
Өткен жылы денсаўлықты сақлаў мекемелерине 
барған респондентлердиң ярымынан көби, дем 
алыў ҳәм жүрек-қан тамырлары системасында 
машқала болғанын билдирди. Қараөзек (62%) ҳәм 
Бозатаў (70%) районларында бундай машқалалар 
басқа районларға салыстырғанда жийирек екенлиги 
айтылды. Бул қубылысты Қараөзек ҳәм Бозатаў 
районларындағы фокус группалар, бул 
районлардың қурғап қалған Арал теңизине 
жақынлығы себепли экологиялық қәўипке көбирек 
шалынатуғынлығынан деп түсиндирди. 
 
 

3. Климат өзгериўине бейимлесиў 
потенциалы 
 
Теңсизлик 
 
Кәмбағаллық 
 
Климат өзгериўиниң ақыбетлериниң сезилерли 
дәрежеси, бир тәрептен, адамлардың бейимлесиў 
қәбилетине байланыслы. Финанслық ресурслар 
адамларға өндиристи қоллап-қуўатлаў яки 
рауажландырыў ушын техникалық ускенелер алыў, 
яки теплицалар, тамшылатып суўғарыў 
үскенелерин қурыў сыяқлы климат өзгериўине 
шыдамлы усыллар ҳәм технологияларды 
ендириўине мумкиншилик береди. 
 
Өзбекстан Республикасы Статистика бойынша 
мәмлекетлик комитети мағлыўматларына 
қарағанда 2020-жылы Қарақалпақстан 
Республикасындағы кәмбағаллық дәрежесинен 
төмен жасайтуғын халықтың үлеси 15% ти қурады. 
Бул орташа мәмлекет бойынша көрсеткиштен (12%) 
3% ке жоқары. Деген менен, сораўнама 



 

нәтийжелери бойынша халыктың орта есап пенен 
76%-иниң табыс дәрежеси кәмбағаллық 
дәрежесинен төмен екенлигин көрсетеди, бундай 
баҳа бергенлердиң ең үлкен үлеси Шымбай (80%) 
ҳәм Қараөзек районларында (78%) болды. Аўыл 
хожалығы субъектлери бойынша табысы 
кәмбағаллыҳ дәрежесинен төмен деп мағлыўмат 
берген адамлардың үлеси дийқанлар группасында 
көбирек (86%), жеке исбилерменлер группасында 
(ЖИ) 81% ҳәм уй қапталы қыйтақ жер ийелери 
группасында 79% болды. 
 
Гендер мәселелери 
 
Климат өзгериўи аўыл хожалығына көбирек исши 
күшин тартыўды талап етеди, бул үй 
хожалығындағы хаяллардың аўыл хожалығына 
қатнасыўын талап етеди, климат өзгериўине 
байланыслы талап етилетуғын исши күши саны 
артады деп күтиў мумкин. Климат өзгериўине 
байланыслы кем табысқа ийе уй 
хожалықларындағы ҳаяллар, өзлериниң тийкарғы 
роли болған уй бийкеси, яки бала тәрбияшысына 
қосымша, аўыл хожалығы жумысларына көбирек 
тартылыўы мумкин. 
 
Буннан тысқары, уй хожалығы басшысы ҳаял болса, 
кәмбағаллық дәрежесинен төмен дарежеде 
жасайтугын адамлар саны, уй хожалығы басшысы 
ер адам болғандағыға салыстырғанда көбирек ҳәм 
80%ти қурайды. Дийқан - ҳаяллар группасы ең әззи 
деп табылды: 91% дийқан-ҳаяллар кәмбағаллық 
дәрежесинен төмен жасайтуғынлығы атап 
көрсетилди. Ҳаяллар басқаратуғын уй 
хожалықларының төмен экономикалық статусы 
оларды климат өзгериўи алдында әззи етип қояды 
ҳәм жойбар районларындағы гендерлик теңсизлик 
ҳаяллар ушын климат өзгериўи қәўпи менен 
гүресиўде қосымша тосқынлық пайда етеди.  
 
Жаслар 
 
2021 жылы Арал бойының келешектеги социаллық-
экономикалық раўажланыўының 
ҳәрекетлендириўши күши болған 30 жасқа шекемги 
балалар менен жаслар жойбар аймағы халқының 52 
процентин қурады. 2  Соны да айрықша атап өтиў 
зәрүр, жаслар арасындағы жумыссызлық 36% 
болып, аймақтағы улкен жастағылар арасындағы 
жумыссызлықтан (33%) 3%-ке жоқары. 
 
30 жасқа толмаған ҳаял басшылары болған уй 
хожалықларында кәмбағаллық дәрежеси жоқары 
болып, 84%ти қурайды, бул кәмбағаллыққа, 

 
2 Жойбар аймағындағы районлар Ҳәакимиятлары тәрепинен берилди. 

жынысқа ҳәм жасларға қатнасы бар әззиликлердиң 
бәри қосылыўы мумкин екенлигин көрсетеди.  
  
Энергетикалық ресурслар 
 
Усы изертлеўлердиң көрсетиўине қарағанда, 
жойбар районларындағы халықтың шама менен 
90%и электр тармақлары арқалы электр менен 
тәмийнленген. Деген менен, фокус-группа 
қатнасыўшылары аўыллық жерлердеги электр 
тармақлары инфраструктурасы оңлаўды талап 
ететуғынлығын, соның себебинен жийи ҳәм узақ 
ўақыт (аўыллық жерлерде күнине бес саатқа шекем) 
үзилислерге, сапасызлыққа, кернеўдиң өзгериўине 
алып келетуғынлығын айтады. Электр энергиясына 
қол жетерлик жыл мәўсимлерине байланыслы 
сезилерли дәрежеде өзгереди: электр энергиясын 
жеткерип бериў көбинесе қыс мәўсиминде түн 
пайытларында болады. 
 
Фокус-группалардағы пикир алысыўлар, қала 
адамлары уйлерди жылытыў ҳәм аўқат таярлаў 
ушын газопроводтан пайдаланса, ал аўыл 
адамларының газопровод пенен 
тәмийнленбегенлиги себепли газ баллонларынан 
ҳәм отыннан уйлерди жылытыў ҳәм аўқат таярлаў 
ҳәм аўыл хожалығын жүргизиў ушын 
пайдаланатуғынлығын көрсетти. Экстремал суўық 
ҳаўа райы аўыл хожалығын жүргизиўге қосымша 
шығынлар талап етеди, себеби, теплицалар 
ысытыўды талап етеди. Жойбар аймағындағы 
адамлардың финанс мүмкиншиликлериниң 
төменлиги ҳәм энергоресурслар менен 
тәмийнлениўиндеги қыйыншылықлар климат 
өзгериўине шыдамлылыққа ерисиўге кесент етеди. 
 
Медициналық мекемелер  
Медицина мекемелери ҳәм үйлер  арасындағы 
аралыққа келетуғын болсақ, бул изертлеўлердиң 
көрсетиўинше, 100 адамнан 77 си медицина 
мекемелеринен 5 км қашықлықтағы  радиуста 
(яғный пияда 30 минутта жетип барыў мүмкин 
болған қашықлықта) жасайтуғынлығы анықланды. 
Изертлеўлер, қала халқы әдетте шаңарақ 
поликлиникалары, жеке клиникалар ҳәм 
емлеўханаларға көбирек баратуғынлығын, ал аўыл 
халқы болса, көбирек аўыллардағы медициналық 
пунктлерге баратуғынлығын көрсетти.  
 
Медицина мекемелериниң сапасына келетуғын 
болсақ, фокус группа қатнасыўшыларының 
пикирлеринше, жеке клиникалар жаңа алдағы 
технологиялар менен тәмийнленген, бирақ буған 



 

көпшиликтиң қурбы жете бермейди. Фокус 
группаның пикиринше, жеке клиникалардан 
тысқары емлеўханалар, медицина орайлары ҳәм 
шаңарақ поликлиникаларының сапасы бир қыйлы. 
Фокус-группаның бирнеше қатнасыўшылары 
мәмлекетлик денсаўлықты сақлаў мекемелериниң 
ҳәзирги жағдайына қанаатланатуғынын билдирди, 
себеби, мәмлекетлик қамсызландырыў системасы 
стационарлық ҳәм амбулаториялық жәрдемге 
жумсалған медициналық шығынларды қаплап 
береди. Фокус группаның бирнеше 
қатнасыўшылары мәмлекетлик медицина 
мекемелериниң ҳәзирги жағдайынан 
қанаатланбайтуғынын билдирди, себеби олар 
медициналық үскенелер, соның ишинде УЗИ, тез 
жәрдем яки МРТ жаман аўҳалда, сондай ақ 
медикаментлер жетиспейди деп есаплайды.  
  
Билимлендириў 
 
Жойбар аймағында ер адамлар да, ҳаял-қызлар да 
бирдей билим дәрежесине ийе. Жойбар аймағында 
жасаўшылардың 88% кеминде орта билим алған, ал 
саўатлылық дәрежеси 100 % ти қурайды. Инсан 
ресурслары көз қарасынан, жойбар аймағы халқы  
жақсы билим алған адамлардан ибарат. Соған 
қарамастан, усы изертлеўлер Қарақалпақстанда 
мектепке шекемги билимлендириў менен қамтыў 
төмен дәрежеде, бәри болып 25,5%ти 
қурайтуғынлығын көрсетти. Қала берсе, аўыллық 
жерлерде балалар бағшасы жоқлығынан, ҳаяллар 
ушын үйден тысқарыда ислеў, билим алыў 
бағдарламаларына қатнасыў, кәсиплик 
раўажландырыўдың басқа да бағдарламаларына, 
сондай ақ, жергиликли дәрежеде шешим 
қабыллаўда қатнасыў мүмкиншиликлери кем 
екенлигин көрсетти. 
 
Аўыл хожалығы бойынша билим алыўға келетуғын 
болсақ, респондентлер аўыл хожалығын басқарыў  
ҳәм техникалық көнликпелерди рәсмий оқыўдан 
яки бурынғы тәжирийбеден емес, ал семьяда яки 
қоңсылардан үйрениўден алғанлығын билдирди. 
 
Бизнес-орталық 
 
Орташа, сораўнамаға қатнасқан респондентлердиң 
82% олардың аймағында бизнести жүргизиўге 
қолайлы шараятлар бар деп есаплайды. Керисинше, 
фокус группалар, жойбар аймағын суў 
жетиспеўшилиги, топырақ шорланыўы, өндирислик 
ресурслар баҳасының қымбатлығы, шекленген 
финанс мүмкиншиликлери, салықлар ҳәм кредит 
ставкалары процентлериниң жоқарылығы себепли 
аўыл хожалығын жүргизиў ушын бир аўыздан 
жарамсыз деп есаплады.   

 
Сораўнамада орта есап пенен фермерлер, жеке 
кәрханалар, киши ҳәм орта кәрханалар 
ўәкиллеринен ибарат респондентлер аўыл 
хожалығы кәрханалары ушын көрсетилип атырған 
мәмлекетлик админстративлик хызметлерден 
қанаатланатуғынлығын билдирди. Бирақ, үй 
қапталы қыйтақ жер ийелери ҳәм дийқанлар 
бундай мәмлекетлик хызметлерге нейтраль көз 
қараста болды. 
 
 
Қаржыландырыўдың рәсмий дереклери 
 
Аўыл хожалығын қаржыландырыў капиталы 
қолайсыз шараятларда қалған фермерлерге 
бизнеслерин кеңейтиў арқалы азық-аўқат 
өндирисин арттырыўға көмеклеседи (Дүнья жүзи 
банки, 2020). 
Банк есап бетине ийе болыў физикалық тәреплер 
ушын бир қатар финанслык хызметлерден, соның 
ишинде пулды жыйнаў ҳәм кредитлерден 
пайдаланыў ушын миннетли шәрт болып 
есапланады. 
 
Сораўнама мағлыўматларына қарағанда сәйкес 
респондентлердиң 43,29%и банкте есап бети бар 
екенин айтты, бирақ аўыл хожалығы субъектлери 
арасында айтарлықтай айырмашылық бар. Фермер 
хожалықларының 89,6%, киши ҳәм орта 
кәрханалардың 95% өз банк есап бетлерине ийе, ал 
үй қапталы қыйтақ жер ийелериниң 8,18%, дийқан 
хожалықларының 20% банкларда есап бетлерине 
ийе. Фокус-группалар фермер хожалықлары, киши 
ҳәм орта бизнес кәрханаларының саўда көлеми, 
дийқан хожалықлары ҳәм үй қапталы қыйтақ жер 
ийелерине салыстырғанда улкен, сонлықтан олар 
ушын банк есап бетлерине ийе болыў шешиўши 
әҳмийетке ийе екенлигин билдирди. Сондай ақ олар, 
үй қапталы қыйтақ жер ийелери ҳәм дийқанлардың 
айлық табыслары аз болғанлықтан, олардың өз 
күнделикли шығынларын қаплаўы қыйын екенин 
атап өтти. Сонлықтан да олар банк есап бетине ийе 
болыў зәрүр деп есапламайды. 
 
Сораўнамаларға көре, респондентлердиң 17,67% 
қарыздарлар. Изертлеўлердиң көрсетиўинше, банк 
есап бетине ийе үй хожалықлары қанша көп болса, 
кредити бар үй хожалықларының проценти де 
соншелли жоқары. Фокус-группалар 
қатнасыўшыларының пикиринше, үй қапталы 
қыйтақ жер ийелери ҳәм дийқанлар институционал 
кредитлерди ала алмайды, сонлықтан олар 
дүканлардан бөлип төлеўге қарызға зат алады. 
Олар туқымлар, төгинлер ҳәм пестицидлер сыяқлы 
ресурсларды алып, соңынан ҳәр айда проценти 



 

менен қосып қайтарады. Фокус-группалар процент 
ставкаларының жоқарылығынан ҳәм мәмлекетлик 
субсидияларды алыў процедураларының 
қыйынлығынан наразы екенлигин билдирди. 
Қаржыландырыўға қол жетерликтиң бул 
машқалалары әззи группалар ушын аўыл 
хожалығына инвестиция киргизиў арқалы 
климатлық машқалаларға жуўап қайтарыўды 
қыйынластырады. 
 
Климат өзгериўинен хабардарлық дәрежеси 
 
Сораўнаманың көрсетиўинше, жойбар аймағындағы 
халықтың климат өзгериўинен хабардарлығы 
жоқары. Жойбар районларынан келген 
респондентлер «климат өзгериўи аўыл хожалығы 
өндирисин ҳәм өнимлердиң структурасын 
өзгертеди» ҳәм «климат өзгериўи фермерлер ушын 
көп машқалаларды пайда етеди» деген пикирлерди 
толық мақуллады. Олардың климат өзгериўинен 
хабардар екенлигине қарамастан, климат 
өзгериўине қарсы гүрес стратегиясының бар 
екенлигиниң процент көрсеткишлеринде группалар 
бойынша айырмашылықлар бар. Бир ўақыттың 
өзинде, фермерлердиң 80%и ҳәм киши ҳәм орта 
бизнес кәрханаларының 85%и өз стратегиясына 
ийелигин айтқан болса, дийқанлар ҳәм үй қапталы 
қыйтақ жер ийелериниң ярымынан азы ғана өз 
стратегиясына ийелигин билдирди.  



 

 
 
 

Усыныслар 
 
 
 
 
 
 
 
Потенциалды арттырыў модуллары 
 

1. Суў үнемлеўши усыллар 
 
Изертлеўлер, фокус группалар ҳәм қайта 
изертлеўлер арқалы анықланған аймақтағы климат 
өзгериўиниң тийкарғы тәсири - сапалы суўдың 
жетиспеўи болып табылады. Халықтың басым 
көпшилигиниң суў менен тәмийнлениўде 
шекленгенлиги ҳәм ҳаўа температурасының 
көтерилиўи аймақтың қурғап кетиўине алып 
келгенин есапқа алып, адамлардың санасын өзгертиў 
зәрүр. Суўдан нәтийжели пайдаланыў ҳәм суў 
жетиспеўшилик дәўирлеринде суўдан пайдаланыўды 
кемейтиў зәрүр. Суўды үнемлеў ҳаққында 
мағлыўматларды кеңирек тарқатыў керек, себеби 
халық, әсиресе өз семьясы ушын аўыл хожалығы 
өнимлерин жетистириўшилер суўды үнемлеў 
ҳаққында жетерли билимге ийе емес,  
 
2.    Топырақ шорланыўын басқарыў 
 
Мақсетли районлардағы аўыл хожалығы ушын 
топырақ шорланыўы аўыр экологиялық қәўип болып 
есапланады. Топырақ шорланыўы егинлердиң 
қуўраўына, өним сапасының ҳәм зүрәәтлилигиниң 
төменлеўине, суўдан артықша пайдаланыўға себеп 
болады. Сонлықтан, топырақты жақсылаў ҳәм оның 
шорланыўын басқарыў ҳаққында билимлерге ийе 
болыў оғада зәрүр.  
 
3. Егинлер түрлерин өзгертиў, алмаслап егиў ҳәм 
диверсификация 
 
Климат өзгериўи ҳәм усыған байланыслы ҳаўа-
райының ҳәм топырақ шорланыўының кескин 
көтерилиўин есапқа алып, инфраструктураға 
қосымша инвестициялар талап етилиўине 
қарамастан, егин түрлерин өзгертиўди, алмаслап 
егиўди хам егинлерди диверсификация етиўди, 
шығынлар ҳәм табыслар есабын жургизиўди, сондай 
ақ оларды басқарыў усылларын илгери сүриў керек. 

 
 
 
 
 
 
4. Суў ҳәм ҳаўа-тамшы жоллары арқалы жуғатугын 

кеселликлердиң алдын алыў 
Арал бойы аймағында жасаўшы халықты сәламат 
өмир сүриўге инталандырыў, медицина 
мекемелерине ўақтында барыў ҳәм тийисли емлеў 
хызметлерин таңлаў, әсиресе суў ҳәм ҳаўа арқалы 
жуғатуғын кеселликлердиң алдын алыў  мақсетинде 
оларды санитариялық оқытыў усыныс етиледи.  
Соның менен бир қатарда, семьялардың турақлы 
хожалық жүргизиўи арқалы олардың экономикалық 
турақлылыққа ерисиўине жол ашыў оғада әҳмийетли. 
Самалды иркетуғын тоғай белдеўлерин жаратыў 
усылының ҳаўаны шаң -тозаңнан тазалайтуғынлығын 
есапқа алып, ҳаўа-тамшы жоллары арқалы 
жуғатуғын кеселликлердиң алдын алыў усылы 
ретинде усыныс етиледи. 
 

5. Ҳуқықый жәрдем 
 
Районларда жасаўшылардың көпшилигиниң 
ҳуқықый билимлери жетиспейтуғынлығы 
анықланды. Ҳуқықый билимлер рәсмий финанс 
дереклерине ҳәм субсидияларга, яки жерди ижараға 
алыў сыяқлы мәмлекетлик жәрдемлерге ерисиў 
ушын, сондай ақ фермер хожалығы бойынша басқа да 
сериклеслер менен шәртнамалар дүзиў ушын зәрүр. 
Мәмлекетлик субсидия ҳаққында хабардарлық 
дәрежеси де финанслық мүмкиншиликлерге 
байланыслы. Субсидиялар ҳәм оларды алыў ушын 
арза бериў жоллары ҳаққында жергиликли 
мәмлекетлик органлар менен келисилген  
мағлыўматлар жергиликли халық арасында 
тарқатылыўы керек. 
 
6. Финансларды басқарыў 
 
Изертлеўлердиң көрсетиўинше, адамлардың 
көпшилигинде финанслык басқарыўдың системалы 
усыллары, соның ишинде, кирис ҳәм шығысларды 
есапқа алыў, оларды басқарыў сыяқлы тийкарғы  ис-

Тамшылатып суўғарыў системасына ийе теплица. Шымбай районы, декабрь 2021 ж. 
 



 

ҳәрекет түрлери жоқ. Жойбар районларындағы 
адамларға, әсиресе фермерлерге, яки келешекте 
фермер болғысы келетуғынларға усы қәбилетлерди 
беккемлеў усыныс етиледи. Финанслық 
саўатлылықтың жоқарылаўы менен фермерлер 
шығынларды өзлери режелестире алады, кирис-
шығысларды басқара алады, келеси жылдың 
күтилетуғын шығыс-кирислерин есапқа алып, 
анығырақ бизнес шешимлер қабыллай алады, 
өнимди жоқары баҳаларда сатыў ушын базардағы 
баҳаны бақлай алады ҳәм т.б.  
 
7. Бизнести рауажландырыўды жеделлестириў 
 
Респондентлердиң 97%-и ҳәзирги шуғылланып 
атырған фермерлик бизнеси менен шуғылланғысы 
келетуғынлығын, ал олардың 53%и ҳәзирги 
фермерлик бизнесин еле де жетилистиргиси 
келетуғынлығын билдирди.  
Тек ғана 2% респондентлер рәсмий оқыў барысында 
фермер хожалығын басқарыў көнликпелерин 
алғанын билдирди. Фокус-группалар 
қатнасыўшылары да бизнести кеңейтиў бойынша 
билимлери ҳәм маркетинг, экспорт, қосымша қун 
жаратыў бойынша көнликпелери жетиспейтуғынын 
билдирди ҳәм өз бизнесин раўажландырыў ушын 
көнликпелер алыўға өз қызығыўшылықларын 
билдирди. 
Сонлықтан, экспорт, маркетинг ҳәм қосымша қун 
жаратыў бойынша мәсләҳәт хызметлерин көрсетиў 
арқалы климат өзгериўине шыдамлылықты асырыў 
ушын потенциалды арттырыў модули сыпатында 
киши фермерлик бизнесин раўажландырыў усыныс 
етиледи. 

 
Мәмлекеттиң тәсири бойынша 
пикирлер 
 
1. Суўға қол жетерлик 
 
Қарақалпақстан халқының алдында турған ең 
әҳмийетли мәселелерден бири суўға қол жетерлик 
болып тур. Ҳәр бир районның яки халық жасайтуғын 
пункттиң географиялық ҳәм инфраструктуралық 
шараятларына, сондай ақ суўдың бар болыўына (жер 
асты суўлары, жер үсти суўлары ҳәм водопровод) 
байланыслы халықтың суўға болған талабын 
қанаатландырыў ушын ишимлик ҳәм суўғарыў суўы 
ушын душшыландырыў системалары, фильтрлеў 
системалары, суў насослары ҳәм трубопроводлар 
талап етиледи. 
 
2. Экологиялық қәўиплерге бейимлесиў 

усыллары 
 
Халықтың көпшилиги региондағы экологиялық 
қәўиплерге, соның ишинде суў жетиспеўшилиги 
менен байланыслы қыйыншылықларға, суўдың 
дузлылығына, топырақтың шорланыўына, ҳаўа 
арқалы келетуғын дузлы шаңлардың зәҳәрлилигине 

ҳәм олардың адамлар денсаўлығына зыян 
келтириўине, экономикалық ҳәм натурал хожалық 
жүргизиўге таяр болыў усылларынан хабардар емес. 
Сонлықтан, регион экологиялық қәўиплерге 
бейимлесиўдиң комплекс режесин ислеп шығыў ҳәм 
оны әмелге асырыўға мүтәж. Экологиялық 
қәўиплерди түсиниў ҳәм оларды басқарыў сыяқлы 
экологиялық қәўиплерге бейимлесиў усылларын 
илгери сүриў адамлардың шекленген ресурсларды 
ақылға уғрас пайдаланыў системасына киргизилиўи 
керек. Сондай ақ, адамлардың климат өзгериўине 
шыдамлылығын қоллап-қуўатлаў ҳәм аўыл 
хожалығы өнимлерин жетистириўди көбейтиў ушын 
тамшылатып суўғарыў, теплицалар ҳәм самалдан 
қорғаўшы тоғай полосалары сыяқлы 
технологияларды жолға қойыў зәрүр. 
 
3. Азық-аўқат қәўипсизлиги 
 
Аўыл хожалығы сиясатында азық-аўқат 
өнимлериниң турақлы рәўиште бар болыўы, оларға 
жетисиў мүмкинлиги, олардан пайдаланыў 
мәселелери қарап шығылыўы керек. Өндирис 
процесслерин, қайта ислеў ҳәм тутыныўшыларға 
жеткизиўди үйренип болған соң, экологиялық 
қәўиплерди есапқа алған ҳалда, турақлы 
регионаллық товарларды ислеп шығарыўдың 
экономикалық потенциалын баҳалаў зәрүр. Буннан 
соң, система регионның шараятларына сәйкес 
қайтадан қәлиплестирилиўи керек. 
Азық-аўқат қәўипсизлигиниң турақлы системасы, 
аўыл хожалығын раўажландырыў сиясаты саўда, 
социаллық қорғаў, климат өзгериўи,  денсаўлық  ҳәм 
аўқатланыў сыяқлы басқа секторлардың 
раўажландырыў сиясаты менен келисимли болса ғана  
қәлиплесиўи мүмкин, себеби, олардың бәри өз-ара 
байланыслы. Бул регионда азық-аўқат қәўипсизлигин 
тәмийнлеў ушын келисилиўи керек болған 
раўажландырыўдың ҳәр қыйлы сиясатларын 
координациялаўшы механизм ислеп шығыў зәрүр. 
 
4. Денсаўлықты сақлаў 
 
Сораўнамалардан алынған мағлыўматларға 
қарағанда, адамлардың көпшилиги өзлериниң 
районларындағы денсаўлықты сақлаў 
хызметлеринен қанаатланады. Солайда болса, 
респондентлердиң айырымлары өз жуўапларында 
бул хызметлерден қанаатланбайтуғынлығын 
билдирди. Тийкарынан, олар медициналық 
ускенелердиң жоқлығын, медицина мекемелериниң 
узақта жайласқанын ҳәм емлениў ушын олардың 
финанслық ресурслары жоқлығын айтты.  
 
Сонлықтан, Арал теңизи кризиси ақыбетинде келип 
шыққан кеселликлердиң алдын алыў ҳәм регионда 



 

жасаўшы халықтың денсаўлығын сақлаў ҳәм 
беккемлеў ушын регионның денсаўлықты сақлаў 
системасына қосымша жәрдем етиў зәрүр. 
ꓬскенелерди ҳәм қуралларды жаңалаў, соның менен 
бирге медицина хызметкерлериниң билимин асырыў 
ушын турақлы оқыўлар өткерилиўи керек. Буннан 
тысқары, медицина хызметкерлерин аўыллық 
жерлерге тартыў ушын оларға жеңилликлер бериў 
керек. Қала берсе, медицина орайлары дәрежесинде 
халықты ҳаўа ҳәм суў арқалы тарқалатуғын 
кеселликлердиң алдын алыў усылларына оқытыўды 
жолға қойыў зәрүр.  
 
5. Инфраструктура 
 
Ҳәр бир райондағы шараятлардан келип шығып, 
фокус группалар қала ҳәм аўыллар арасындағы 
жоллардың сапасын жақсылаў, газ ҳәм электр менен 
үзликсиз тәмийнлениў тилеклерин билдирди. 
Тийислисинше, жолларды жақсылаў ҳәм 
электроэнергия, газ бенен үзликсиз тәмийнлеў 
мәселелери стратегиялық илажлар арқалы 
шешилиўи керек. Қала берсе, региондағы 
экологиялық қәўиплерди есапқа алсақ,  
инфраструктура экстремал ҳаўа райы, өзгериўшең 
ҳаўа райы шараятларына ҳәм ҳәдден зыят ыссыға 
шыдам бере алыўы керек. 

